Na osnovu člana 25. Stauta Komore magistara farmacije Tuzlanskog kantona stav (1) alineja 20., na svojoj VIII redovnoj sjednici, održanoj 04.03.2020. godine, Skupština Komore usvaja:
PRAVILNIK

O IZBORU I OPOZIVU TIJELA 

KOMORE MAGISTARA FARMACIJE TUZLANSKOG KANTONA
I OPĆE ODREDBE

Član 1.

Ovim Pravilnikom o izboru i opozivu tijela Komore magistara farmacije Tuzlanskog kantona (u daljnjem tekstu: Pravilnik) uređuje se izbor i opoziv delegata u Skupštini Komore magistara farmacije Tuzlanskog kantona (dalje u tekstu: Komore) Upravnog odbora Komore, Predsjednika Komore, Nadzornog odbora Komore, sudaca Suda časti Komore.
Član 2. 

Svi članovi Komore imaju neposredno pravo biranja i pravo biti birani u tijela Komore.
II IZBORI ZA SKUPŠTINU KOMORE

Član 3. 

Skupštinu Komore magistara farmacije Tuzlanskog kantona čine delegati izabrani u izbornim jedinicama koje predstavljaju.
U izbornu jedinicu su udruženi magistri farmacije za svaku pojedinu zdravstvenu ustanovu, te druge organe, organizacije iz oblasti zdravstva, odnosno interesne grupacije koje su specifičnog karaktera.

Izborna jedinica mora sadržavati barem toliko magistara farmacije, da imaju pravo barem jednog predstavnika u Skupštini Komore.

Izborne jedinice su:

1. Privatne zdravstvene ustanove;
2. Javne zdravstvene ustanove;
3. Pojedinačne apoteke;
4. Državne institucije, farmaceutski fakultet, farmaceutska industrija, nezposleni;
5. Predstavništva i veledrogerije.
Član 4.
Ukupan broj delegata u Skupštini utvrđuje se na osnovu podataka iz registra članova na dan raspisivanja izbora tako da se na svakih 5 magistara farmacije članova Komore jedne izborne jedinice iz ukupnog broja članova Komore te izborne jedinice, bira jedan (1) delegat. 

Ukoliko izborne jedinice imaju manje od 5 magistara farmacije članova Komore udružuju se u zajedničku izbornu jedinicu unutar sektora iz kojeg dolaze i udruženi imaju pravo izabrati srazmjeran broj zajedničkih delegata.
Delegate u svojim izbornim jedinicama predlažu izborne jedinice, a u udruženim izbornim jedinicama povjerenici izborne jedinice, o čemu Odluku donosi Upravni odbor Komore.

Predloženi delegati obavezno potpisuju izjave da prihvataju dužnost delegata. 

Nakon prijedloga iz izbornih jedinica, u pismenoj formi i potpisa izjava, konačan broj delegata utvrđuje Upravni odbor, koji formira zajedničku listu svih predloženih delegata i dostavlja Skupštini na donošenje odluke o verifikaciji mandata izabranih dlegata.
Član 5. 
Odluku o raspisivanju izbora za delegate u Skupštini Komore donosi Upravni odbor Komore najkasnije 60 dana prije isteka mandata delegata u Skupštini.

Istovremeno sa donošenjem odluke o raspisivanju izbora za Skupštinu Komore, Upravni odbor Komore, na istoj sjednici, donosi i odluku o utvrđivanju izbornih jedinica i broju delegata u Skupštini Komore, koje biraju izborne jedinice, imenuje povjerenika za izbornu jedinicu, određuje rok od 15 dana od dana dostave odluke o raspisivanju izbora za dostavu prijedloga iz izbornih jedinica Upravnom odboru na potvrđivanje i datum održavanja  verifikacione Skupštine.
Odluke iz stava (1) i (2) ovog člana dostavljaju se izbornim jedinicama u roku od 5 dana od dana donošenja.
 Član 6. 
Delegate Skupštine Komore predlažu izborne jedinice, odnosno povjerenici izbornih jedinica, koji su u rokovima određenim Odlukom iz člana 5. stav (2) dužni u svojoj izbornoj jedinici održati zbor magistara farmacije članova Komore te izborne jedinice i usaglasiti prijedlog za delegate.

Prijedlog mora sadržavati datum održanog zbora, imena i prezimena predloženih delegata izborne jedinice i njihovu potpisanu izjavu da prihvataju kandidaturu.
Povjerenik za izbornu jedinicu ima pravo biti predložen za delegata u Skupštini ispred svoje izborne jedinice.
III IZBORI ZA UPRAVNI ODBOR

Član 7.

Odluku o raspisivanju izbora za članove Upravnog odbora Komore donosi Upravni odbor  najkasnije 60 dana prije isteka mandata članovima Upravnog odbora Komore.

Odluka iz stava (1) ovog člana mora sadržavati:

1. da se izbori provode za članove Upravnog odbora

2. broj članova koliko se bira u Upravni odbor,

3. datum raspisivanja izbora,
4. rok od 15 dana od dana raspisivanja izbora do kojeg se podnose prijave kandidata,
5. rok u kojem će se objaviti na WEB stranici kandidacijska lista, koji ne može biti duži od 15 dana od isteka roka za prijave,

6. rok u kojem se mora održati Skupština na kojoj se provode izbori.
Odluka iz stava (1) ovog člana objavljuje se na WEB stranici Komore.

Kandidirati se može svaki član Komore.

Kandidata treba predložiti najmanje 10 članova Komore. 
Prijedlog se ističe na propisanom obrascu na kojem se predlagači potpisuju, a kandidat također pismeno izjavljuje da prihvaća kandidaturu.
Na obrazac se unosi ime i prezime, mjesto rođenja, adresa, mjesto zaposlenja, a za svakog potpisanog predlagača ime i prezime, adresa i mjesto zaposlenja.

Svaki član može svojim potpisom podržati toliko kandidata koliko se bira kandidata u Upravni odbor.
U prijedlogu za kandidaturu kandidat prilaže CV (biografiju).

IV IZBORI ZA PREDSJEDNIKA KOMORE

Član 8.
Odluku o raspisivanju izbora za predsjednika Komore donosi Upravni odbor Komore najkasnije 60 dana prije isteka mandata predsjedniku Komore.

Odluka iz stava (1) ovog članka mora sadržavati:

1. da izbori provode za Predsjednika Komore,

2. datum raspisivanja izbora,

3. rok od 15 dana od dana raspisivanja izbora do kojeg se podnose prijave kandidata,

4. rok u kojem će se objaviti na WEB stranici kandidacijska lista, koji ne može biti duži od 15 dana od isteka roka za prijave,

5. rok u kojem se mora održati Skupština na kojoj se provode izbori.
Odluka iz stava (1) ovog člana objavljuje se na WEB stranici Komore.

Kandidirati se može svaki član Komore, koji ima najmanje 5 (pet) godina radnog iskustva u struci na rukovodećim poslovima.

Kandidata treba predložiti najmanje 30 članova Komore. 
Prijedlog se ističe na propisanom obrascu na kojem se predlagači potpisuju, a kandidat također pismeno izjavljuje da prihvaća kandidaturu.
Na obrazac se unosi ime i prezime, mjesto rođenja, adresa, mjesto zaposlenja, a za svakog potpisanog predlagača ime i prezime, adresa i mjesto zaposlenja.

Prijedlogu za kandidaturu kandidat prilaže plan i program rada Komore za mandatno razdoblje za koje se ističe, svoju kandidaturu, CV (biografiju) i pismenu izjavu da ne obavlja funkcije u organima političkih stranaka. 
Kandidati za predsjednika obavezni su na sjednici Izborne Skupštine predstaviti svoj program rada u maksimalnom trajanju od 15 minuta.

Kandidati će se Izbornoj Skupštini predstaviti abecednim redom.
V IZBORI ZA NADZORNI ODBOR I SUD ČASTI KOMORE

Član 9.
Odluku o raspisivanju izbora za članove Nadzornog odbora, i Sud časti Komore donosi Upravni odbor najkasnije 60 dana prije isteka mandata članovima tih tijela Komore.

Odluka iz stava (1) ovog člana mora sadržavati:

1. da se izbori provode za članove Nadzornog odbora ili Sud časti ,
2. broj članova koliko se bira u ta tijela Komore,

3. datum raspisivanja izbora,

4. rok od 15 dana od dana raspisivanja izbora do kojeg se podnose prijave kandidata,

5. rok u kojem ce se objaviti na WEB stranici kandidacijska lista, koji ne može biti duži od 15 dana od isteka roka za prijave,

6. rok u kojem se mora održati Skupština na kojoj se provode izbori.
Odluka iz stava (1) ovog članka objavljuje se na WEB stranici Komore.
Kandidirati se može svaki član Komore. 
Kandidirati se može samo za članstvo u jednom tijelu iz stava (1) ovog člana.
Kandidata treba predložiti najmanje 10 članova Komore. 
Prijedlog se ističe na propisanom obrascu na kojem se predlagači potpisuju, a kandidat također pismeno izjavljuje da prihvaća kandidaturu. 
Na obrazac se unosi ime i prezime, mjesto rođenja, adresa, mjesto zaposlenja, a za svakog potpisanog predlagača ime i prezime, adresa i mjesto zaposlenja.

Svaki član može svojim potpisom podržati toliko kandidata koliko se bira kandidata u tijelo Komore.

Uz prijedlog za kandidaturu kandidat prilaže CV (biografiju).
VI POSTUPAK IZBORA
Član 10.

Izbori kandidata u organe koje bira Skupština, neposredni su i tajni, ukoliko Skupština ne odluči da se glasa javno – izjavama delegata.
Za organe koje bira i imenuje Skupština, provodi se izborni postupak.
Izborni postupak se ne provodi kod imenovanja vršilaca dužnosti predsjednika Komore.

Izborni postupak provodi komisija koju imenuje Upravni odbor.  
U Izbornu komisiju imenuju se predsjednik i dva člana te zamjenik predsjednika i dva zamjenika člana.

Izborna komisija obavlja sljedeće poslove:

1. brine za pravilnu pripremu i provođenje izbora,

2. daje obavezne upute za provođenje izbora,

3. propisuje obrasce za provođenje izbora,

4. sastavlja kandidacijsku listu i objavljuje na WEB stranici Komore, pri čemu na listi mora biti (najmanje) onoliko kandidata koliko ih se bira,
5. provodi postupak izbora na Skupštini,

6. utvrđuje i objavljuje rezultate izbora,

7. obavlja i druge poslove određene u Odluci o raspisivanju izbora.
Ako se član Izborne komisije kandidira za člana tijela Komore za koje se provode izbori, ne može sudjelovati u radu Izborne komisije.
Član 11.

Izborna komisija utvrđuje da li su kandidati ispunili uvjete utvrđene u ovom Pravilniku, da li su podnijeli uredne prijedloge za kandidaturu i da li su prijedlozi podneseni u utvrđenom roku.

Neblagovremene kandidature komisija će rješenjem odbaciti.

Nepotpuni prijedlog kandidata ili ako kandidat ne ispunjava uvjete utvrđene u ovom Pravilniku Izborna komisija će rješenjem odbiti.
Kandidati kojima je kandidatura odbačena ili odbijena mogu podnijeti žalbu Upravnom odboru Komore u roku od tri dana od prijema rješenja.

Upravni odbor mora odlučiti o žalbi iz stava (4) ovog člana u roku od 8 dana od prijema žalbe.

Na osnovu prijedloga kandidata koji su podneseni u skladu s odredbama ovog Pravilnika Izborna komisija sastavlja listu kandidata.

Na listu kandidata predloženi kandidati unose se abecednim redom prema prezimenu.
Član 12.

Izborna komisija sastavlja glasački listić.

Glasački listić sadrži:

1. oznaku za koje tijelo Komore se provode izbori,

2. datum i mjesto izbora,

3. broj kandidata koji se bira,

4. ime i prezime kandidata.

Na glasačkom listiću navode se kandidati onim redom kojim su navedeni na listi kandidata.

Ispred imena i prezimena svakog kandidata stavlja se redni broj.

Glasa se zaokruživanjem rednog broja kandidata.

Ako se glasa za više tijela komore kandidati se stavljaju na glasački listić redoslijedom kako su utvrđena tijela u Statutu.

Član 13.

Izborna komisija utvrđuje rezultate izbora.

Izborna komisija prvo utvrđuje koliko glasačkih listića nije upotrijebljeno i stavlja ih u poseban omot.

Zatim otvara glasačku kutiju i utvrđuje važeće i nevažeće glasačke listiće. Nevažeće listiće stavlja u poseban omot.

Nakon toga utvrđuje koliko je koji kandidat dobio glasova i koji kandidati su izabrani u tijelo Komore.

Važeći listići stavljaju se u poseban omot.

Član 14.

Važećim se smatra onaj glasački listić iz kojeg se na siguran i nedvojben način može utvrditi za kojeg je kandidata birač glasao.

Nepopunjeni glasački listić kao i tako popunjen glasački listić da se ne može sa sigurnošću utvrditi za kojeg je kandidata birač glasao, smatrat će se nevažećim.

Ako je birač glasao za manji broj kandidata nego što se bira u tijelo Komore glasački listić je važeći.

Izabrani su kandidati koji su dobili veći broj glasova.

Ako dva kandidata dobiju isti broj glasova za njih se ponavlja izbor.

Kandidat za predsjednika mora dobiti najmanje natpolovičnu od ukupnog broja prisutnih delegata Skupštine.
Član 15.

U izvještaju o rezultatima glasanja se navodi:

1. koliko je delegata Skupštine glasalo,

2. koliko je bilo neupotrijebljenih listića,

3. koliko je bilo nevažećih glasačkih listića,

4. koliko glasova je dobio pojedini kandidat,

5. ime i prezime kandidata koji su izabrani.
Predsjednik Izborne komisije objavljuje rezultate izbora na sjednici Skupštine na kojoj se izbori provode.

Član 16.

Delegat Skupštine, koji je glasao, ima pravo podnijeti Izbornoj komisiji prigovor zbog nepravilnosti u postupku izbora nakon što se objave rezultati izbora.

Prigovor se daje usmeno ili pismeno na sjednici Skupštine na kojoj se provode izbori.

Izborna komisija dužna je odmah razmotriti prigovor i donijeti rješenje o prigovoru.

Ako Izborna komisija rješavajući o prigovoru utvrdi da je bilo nepravilnosti koje su bitno utjecale ili mogle utjecati na rezultate, poništit će izbore za to tijelo Komore te odrediti da se ponove izbori za to tijelo Komore.

Ako Izborna komisija rješavajući o prigovoru utvrdi da nije bilo nepravilnosti koje su bitno utjecale ili mogle utjecati na rezultate, odbit će prigovor kao neosnovan.

Predsjednik Izborne komisije na sjednici Skupštine na kojoj se provode izbori objavljuje odluku o prigovoru, a podnositelju prigovora se u roku od 8 dana od održavanja Skuptšine  dostavlja rješenje u pismenom obliku.

Protiv rješenja Izborne komisije nema se pravo žalbe.

Član 17.
Ako Skupština ne izabere tijelo Komore za koje su provedeni izbori, ponovit će se izbori za to tijelo u roku od 90 dana.
U slučaju iz stava (1) ovog člana dosadašnjem tijelu Komore produžuje se mandat do izbora novog tijela Komore.

VII OPOZIV ČLANA TIJELA KOMORE

Član 18.
Član tijela Komore i delegat u Skupštini može se opozvati i razriješiti i prije isteka mandata za koji je imenovan ako:
1. podnese zahtjev za razrješenje;

2. u svojem radu krši propise i opće akte Komore ili neopravdano ne izvršava odluke tijela Komore ili postupa u suprotnosti s njima;

3. svojim nesavjesnim ili nepravilnim radom prouzroči Komori štetu ili naruši njen ugled;

4. zanemaruje ili nemarno obavlja svoju dužnost u tijelu Komore u kojem je član;

5. svojim postupci ometa ili onemogućuje rad tijela Komore u kojem je član;
6. ako tri puta uzastopno neopravdano izostane sa sjednica tijela u kojem je član;
7. ne obavlja svoju funkciju ili je obavlja u suprotnostima sa stajalištima magistara farmacije svoje izborne jedinice;
8. kada prestanu obavljati poslove magistra farmacije u izbornim jedinicama koje zastupaju;
9. kada napuste prebivalište na području Kantona.
Član 19.

Prijedlog za opoziv i razrješenje prije isteka mandata člana tijela Komore može podnijeti svako tijelo Komore za svojeg člana, predsjednik Komore, Nadzorni odbor i izborna jedinica za svog predstavnika u Skupštini;
Prijedlog za opoziv mora biti u pismenom obliku i obrazložen, a podnosi se Upravnom odboru.

Upravni odbor odlučuje o prijedlogu za opoziv. Ako ocijeni prijedlog opravdanim pokreće postupak opoziva.
Iznimno od odredbe stava (3) ovog člana, ako prijedlog za opoziv predloži Skupština, Upravni odbor mora pokrenuti postupak opoziva.

Opoziv člana tijela Komore provodi se na analogan način kao i izbor u tijelo Komore.
VIII PRIJEVREMENI PRESTANAK MANDATA

ČLANA TIJELA KOMORE

Član 20.
Članu tijela Komore prestaje mandat prije isteka vremena na koje je izabran:
1. ako podnese ostavku,

2. ako prestane biti član Komore,

3. ako je opozvan,

4. ako mu je pravomoćnom sudskom odlukom oduzeta poslovna sposobnost,

5. ako je pravomoćnom presudom osuđen na bezuvjetnu kaznu zatvora u trajanju dužem od 6 mjeseci,
6. ako mu je privremeno ili trajno oduzeto odobrenje za samostalan rad (licenca).
Ako prijevremeno prestane mandat člana tijela Komore, Skupština na prvoj narednoj sjednici bira novog člana.

Predstavnici sektora, ukoliko za to postoji potreba mogu samostalno odrediti zamjenu delegata u pitanju, kao vršioca dužnosti, do održavanja skupštine.
Novom članu tijela Komore, iz stava (1) ovog člana mandat traje do isteka mandata tijela u koje je imenovan.
IX PRELAZNE I ZAVRŠNE ODREDBE
Član 21.
Zastupljenost članova tijela Komore, treba biti sukladna teritorijalnom principu, pri čemu treba voditi računa o zastupljenost svih sektora na nivou Kantona.

Član 22.

Ovaj Pravilnik stupa na snagu nakon što ga usvoji Skupština Komore a objavljuje se na WEB stranici Komore.
Član 23.

Stupanjem na snagu ovog Pravilnika prestaje da važi Pravilnik o izboru i opozivu tijela Komore magistara farmacije Tuzlanskog kantona broj: 01-357/19 od 02.04.2019. godine.


Broj: 01-342/20
Tuzla, 04.03.2020. godine

PREDSJEDAVAJUĆA


SKUPŠTINE KOMORE MAGISTARA


FARMACIJE TK


      Halilović Eldina, mr.ph.


           Aida Smajić, mr.ph.











